
Yatiraja Vijaya Shlokah

યતિરાજવિજયશ્લોકાઃ

॥ શ્રીઃ॥
॥ શ્રીમતે રામાનુજાય નમઃ॥

॥ શ્રીઘટિકાશતવાત્સ્યવરદગુરવે નમઃ॥
શ્રીઘટિકાશતવાત્સ્યવરદ્ગુરુભિરનુગૃહીતાઃ
॥ અથ યતિરાજવિજયશ્લોકાઃ (૧)॥
નમો વરદવિષ્ણ્વાર્યનયનાનન્દદાયિને ।
વાત્સ્યાય વરદાર્યાય વાદિનીહારભાસ્વતે॥
માયાવિમોહિતસુરાનસુરાનલાવીત્

યેનાચ્યુતસ્સ કુહનાસમયૈર્મનુષ્યાન્ ।
સમ્મોહયત્સુ પુનરેષુ સુદર્શનોઽપિ

તાનેવ જેતુમધુના યતિશેખરોઽભૂત્॥ ૧॥
ત્રિદણ્ડકાષાયશિખોપવીતૈઃ

પ્રસાધયન્ પારમહંસ્યલક્ષ્મીમ્ ।
વૈકુણ્ઠમારોપયિતું મુમુક્ષૂન્

સોપાનકારી યતિરાજ એષઃ॥ ૨॥
સ એષ સાક્ષાત્કૃતકૃષ્ણદત્તાં

નિક્ષેપવિદ્યાં નિરવદ્યભૂમા ।
ગદ્યાત્મના કૃષ્ણજનોપભોગ્યાં

સંવાદરૂપાં વિદધે દયાલુઃ॥ ૩॥
પ્રમાણેષ્વેષ વેદાન્તઃ પ્રમેયેષુ પરઃ પુમાન્ ।
પ્રમાતૃષુ યતીન્દ્રોઽયં ન દ્વિતીયમપેક્ષતે॥ ૪॥
કર્મવ્યાજકૃતાખિલાત્મનિવહક્લેશાવબોધસ્ફુરત્-

યતિરાજવિજયશ્લોકાઃ

પશ્ચાત્તાપકૃપાવિમોચિતજગજ્જન્માદિલીલાદરમ્ ।
ભોગૈકપ્રવણં વિધાસ્યતિ પરં બ્રહ્માપિ દત્તાભયઃ

ભૂતેભ્યો યતિરાજ એષ ઇતિ મે ચેતસ્યભૂન્નિશ્ચયઃ॥ ૫॥
દેહાક્ષાદિવિલક્ષણોઽણુરજડો નિત્યોઽહમર્થોઽમલ-

જ્ઞાનાનન્દમયોઽપ્યતન્મય ઇવ ભ્રામ્યત્યવિદ્યાવૃતઃ ।
પઞ્ચક્લેશવિપાકપાવકશિખાલીઢસ્ય તસ્યાત્મનઃ

નિર્વાણાય નિસર્ગસૌહૃદનિધે ! નાન્યા ગતિસ્ત્વાંવિના॥ ૬॥
સર્વજ્ઞો ન ન વેદ તસ્ય કરુણારાશેરુપેક્ષા કુતઃ

સર્વેશઃ કિમસૌ ન શક્ષ્યતિ પરિત્રાતું તથાપિ પ્રભુઃ ।
સર્વાન્ રક્ષતિ યત્કટાક્ષકણિકાપેક્ષી નરાનુદ્ધરન્

સંસારામ્બુનિધેઃ સ એવ હિ ગુરુઃ સર્વોત્તરં દૈવતમ્॥ ૭॥
ત્રિવર્ગમવધીરયન્ ત્રિવિધચેતનાચેતન-

પ્રપઞ્ચમયકઞ્ચુકે ભગવતિ સ્વયં જ્યોતિષિ ।
નિવેશિતધિયાં સતાં નિખિલમઙ્ગલૈકાસ્પદં

તમેવ કથયન્ ગતિં  યતિભિરીડિતઃ ક્રીડતિ॥ ૮॥
કુદર્શનાનીતરદર્શનાનિ

યતીન્દ્ર ! કુર્વન્નિજદર્શનેન ।
સમ્યક્ શ્રુતિન્યાયકલાપદર્શી

સુદર્શનોઽસિ પ્રિયદર્શનસ્ત્વમ્॥ ૯॥
કાલે વર્ષતુ વાસવઃ ક્ષિતિભુજો રક્ષન્તુ સમ્યક્ મહીં

સર્વે સન્તુ નિરામયાશ્ચ કૃતિનઃ  સત્વોત્તરાઃ પ્રાણિનઃ ।
પુણ્યા લોકમિદં પુનાતુ ભગવદ્ભક્તિઃ ચિરસ્થાયિની

માલાવત્ યતિશેખરસ્ય વિહરત્વાજ્ઞા નૃણાં મૂર્ધસુ॥ ૧૦॥
ઇતિ શ્રીઘટિકાશતવાત્સ્યવરદગુરુભિરનુગૃહીતાઃ

યતિરાજવિજયશ્લોકાઃ સમ્પૂર્ણાઃ ।
Footnote

(૧) શ્રીઘટિકાશતવાત્સ્યવરદ્ગુરુભિઃ (એતે શ્રીશ્રુતપ્રકાશિકાપ્રસૂતેઃ
શ્રીનડાદૂરમ્માલ્ વાત્સ્યવરદગુરોઃ વંશ્યાઃ, શ્રીનિગમાન્તમહાદેશિકસ્ય
પ્રશિષ્યાઃ, શ્રીપરકાલમઠસ્થાપકસ્ય બ્રહ્મતન્ત્રસ્વતન્ત્રગુરોઃ
શિષ્યાઃ, શ્રીમદહોબિલમઠસ્થાપકસ્ય શઠકોપમુનેઃ આચાર્યાઃ ।)

અનુગૃહીતાત્ યતિરાજવિજયનાટકાત્ ઉદ્ધૃતા ઇમે શ્લોકાઃ॥)

નમો વરદ્વિષ્ણ્વાર્યનયનાનન્દદાયિને ।
વાત્સ્યાય વરદાર્યાય વાદિનીહારભાસ્વતે॥
॥ શ્રીઘટિકાશતવાત્સ્યવરદગુરવે નમઃ॥

